Cyfri
[Cofiwch addasu’r eirfa i siwtio’ch ardal leol. Mae croeso i chi rannu’r gwaith yn wahanol i’r hyn sydd wedi ei osod isod. ]
Adnoddau: coron a chlogyn i Cesar.
· Cesar Awgwstws ydw i. Fi ydy’r dyn pwysicaf yn yr holl fyd. Does na neb yn fwy pwysig na fi.

· Dyna be mae o’n feddwl!
· Cesar Awgwstws ydw i. Fi ydy’r YMERAWDWR RHUFEINIG. Dw i’n rheoli’r rhan fwyaf o’r byd o Sbaen i’r Eidal a Gogledd Affrica.

· Mae hyn yn wir. Mae milwyr Rhufain ym mhob man.

· Cesar Awgwstws ydw i; dw i eisiau gwybod faint o bobl dw i’n eu rheoli.

· O na! Mae hyn yn golygu gwaith. Bydd rhaid i ni gyfri, cyfri a chyfri. Bydd rhaid cael cyfrifiad.
· Dim byd ... dim ond cyfri am wythnosau ... am fisoedd. Cyfri pobl yr holl wledydd i weld faint o bobl mae Cesar Awgwstws yn eu rheoli.

· Cesar Awgwstws ydw i. Dechreuwch gyfri!

..........................

· Roedd y Cesar yn meddwl mai fe oedd y dyn pwysicaf ar y blaned. Ond roedd pethau ar fin newid am byth.

Heb yn wybod iddo roedd Cesar yn rhan o gynllun Duw i newid y byd. 

· Chwe chant o flynyddoedd cyn i Cesar Awgwstws gyhoeddi cyfrifiad fe ddwedodd dyn o’r enw Micha rywbeth pwysig iawn: 
Micha 5:2-5

Ond wedyn ti, Bethlehem.... rwyt ti'n un o'r pentrefi mwyaf dinod yn Jwda. 

Ond ohonot ti y daw un fydd yn teyrnasu yn Israel — Un sydd â'i wreiddiau yn mynd yn ôl i'r dechrau, yn y gorffennol pell. 

 

Felly bydd yr ARGLWYDD yn rhoi pobl Israel heibio, hyd nes bydd yr un sy'n cael y babi wedi geni'r plentyn. 
· Ystyr y geiriau ydy bod babi i gael ei eni ym Methlehem, babi a fyddai’n frenin sbesial iawn. Yn llawer mwy sbesial na Cesar Awgwstws.
· Oni bai fod Cesar Awgwstws wedi cyhoeddi cyfrifiad fyddai Mair a Joseff ddim wedi teithio o Nasareth i Fethlehem. Ond oherwydd y cyfri mawr, y cyfrifiad, roedd rhaid i bob teulu fynd yn ôl i'r trefi lle cawson nhw eu geni, i gofrestru ar gyfer y cyfrifiad.
· Felly fe deithiodd Mair a Joseff i Fethlehem, ac yno yn stabl yr anifeiliaid ganwyd Iesu Grist. Cafodd ei lapio mewn cadachau a’i osod i orwedd mewn gwely gwair.
· Doedd Cesar Awgwstws ddim yn sylweddoli pa mor bwysig oedd Iesu. Ond roedd yr angylion yn deall yn iawn. Fe ddaethon nhw o’r nefoedd i siarad hefo’r bugeiliaid, a dweud: 
“Peidiwch bod ofn. Mae gen i newyddion da i chi! Newyddion fydd yn gwneud pobl ym mhobman yn llawen iawn. Mae eich Achubwr wedi cael ei eni heddiw, yn Bethlehem (tref y Brenin Dafydd). Ie, y Meseia! Yr Arglwydd!  
Dyma sut byddwch chi'n ei nabod e: Dewch o hyd iddo yn fabi bach wedi ei lapio mewn cadachau ac yn gorwedd mewn cafn bwydo anifeiliaid.” 
Yn sydyn dyma filoedd o angylion eraill yn dod i'r golwg, roedd fel petai holl angylion y nefoedd yno yn addoli Duw!
 “Gogoniant i Dduw yn y nefoedd uchaf, heddwch ar y ddaear islaw, a bendith Duw ar bobl.” [Luc 2: 10-14]
· Roedd Cesar Awgwstws a’i gyfrifiad yn rhan o gynllun Duw, ac roedd geni Iesu yn rhan bwysig iawn o’r cynllun hefyd. 
· Ar un adeg roedd Cesar Awgwstws yn bwysig iawn, ond nawr does fawr o neb yn cofio amdano, ond mae Iesu Grist yn bwysig iawn ym mywydau miliynau o bobl drwy’r byd i gyd.
· Enw arall ar Iesu ydy Immanuel, sef ‘Duw gyda ni’, ac mae o hefyd yn cael ei alw’n Dywysog Heddwch. 

Gadewch i ni gofio am Iesu y Nadolig hwn.

Gweddi: Ein Tad, diolch i ti am bopeth da rwyt ti’n roi i ni. Diolch am fwyd a diod, a chyfle i ddysgu. Diolch am ddangos dy gariad drwy anfon Iesu i’r byd fel babi bach. Diolch fod pawb, hyd yn oed Cesar Awgwstws, â’u rhan yn dy gynlluniau di. Helpa i ni gofio am hanes sbesial y Nadolig, Amen.

